Kien il-Papa Franġisku nnifsu li xtaq li din il-kitba tkun mogħtija lill-kleru ta’ Ruma qabel il-laqgħa li huwa kullu magħhom nhar it-Tnejn 16 ta’ Settembru 2013 fil-Bażilika ta’ San Gwann fil-Lateran.
IL-MESSAĠĠ TA’ APARECIDA LIS-SAĊERDOTI
mill-Kard.  J.M BERGOGLIO

Nota ta’ introduzzjoni:  Il-kitba li ġejja hija studju veru u proprju, anke jekk biss hija bħal skema li tippreżenta l-aspetti differenti li għandhom x’jaqsmu mat-tema “L-idea dwar is-saċerdot kif muri fid-Dokument ta’ Aparecida” (2007, il-V Konferenza tal-Isqfijiet Latinoamerikani).  Minn barra l-problemi espliċiti dwar is-saċerdoti li huma ġa msemmija fid-Dokument, hawnhekk wieħed isemmi wkoll, biex issir espożizzjoni aħjar, dawk il-kategoriji li huma validi għad-dixxipli kollha missjunarji.

1.  F’komunita’ ta’ dixxipli u missjunarji (203, 312, 324) Aparecida turi b’mod ċar dak li huwa speċifiku (200-285) tal-ispiritwalita’ saċerdotali biex tidher aktar il-ħajja f’Ġesu’ Kristu għall-popli tagħna (u għall-isfidi tagħhom: il-ħajja marbuta mal-identita’ tiegħu, mal-kultura tiegħu, mal-istrutturi, mal-proċessi ta’ formazzjoni u ma’ rbit ieħor - ara 192-195; 197).  Tolqtok b’mod partikulari s-sejħa tad-Dokument għal dawn l-isfidi li mbagħad jiżviluppa ħafna aktar; dan ifisser li dak li huwa speċifiku tas-saċerdot huwa “li jkun f’din it-tensjoni”.  Fi kliem ieħor, Aparecida jirrinunzja għad-deskrizzjoni statika ta’ dak li huwa speċifiku għas-saċerdot.  U hija proprju din l-eżistenza “ta’ tensjoni” tas-saċerdot li twarrab il-fatt ta’ kull idea tas-saċerdot bħala “karriera ekklesjastika”, bil-mekkaniżmi tagħha ta’ progress, ta’ taraġ biex titla, ta’ ħlas, eċċ. 

2.  B’dan f’moħħna, Aparecida tiddefinixxi l-identita tas-saċerdot f’relazzjoni mal-komunita b’żewġ karatteristiċi.  L-ewwel bħala “don” (193, 326) f’kontraposizzjoni ma’ “delegat” jew “rappreżentant”.  Fit-tieni post, juri b’mod ċar il-fedelta’ għas-sejħa tal-Imgħallem, u jqegħedha b’kuntrast mal- “ħidma li trid titwettaq” (372).  L-inizjattiva tiġi dejjem minn Alla: id-dilka tal-Ispirtu s-Santu, l-għaqda speċjali ma’ Kristu r-Ras, l-istedina għall-imitazzjoni tal-Imgħallem.  Il-fatt li jagħti aktar importanza  lill-inizjattiva divina tqiegħed is-saċerdot fid-

dimensjoni ta’ wieħed “magħżul-mibgħut”, jiġifieri f’perspettiva, nistgħu ngħidu wkoll il-kelma “passiv”, li fiha il-protagonista ewlieni huwa l-Mulej.  F’dan is-sens huma kkundizzjonati kemm l-awtonomija personali kif ukoll il-ħidma proprja għaliex fil-waqt li huwa “magħżul-mibgħut”, l-identita’ tas-saċerdot fil-ħidma li jwettaq issir waħda ta’ ragħaj immexxi” jew, biex ngħiduha b’mod aktar metaforiku, issir ħidma ta’ wieħed “mexxej-immexxi”.

3. Huwa f’waqtu li ma ninsewx li l-identita’ titlob l-apparternenza; iva, huwa fil-qies li bih wieħed jappartieni.  Is-saċerdot jappartieni lill-Poplu t’Alla, minnu huwa meħud, u għalih huwa mibgħut u huwa jagħmel parti minnu.  Aparecida jagħmel enfasi fuq din l-appartenenza ekkleżjali tad-dixxipli missjunarji kollha (nru 156)  li huwa deċisiv f’dan is-sens:  dan l-artiklu jitkellem  minn kon-vokazzjoni (vokazzjoni flimkien) għall-komunjoni fil-Knisja, u jistqarr li “l-fidi f’Ġesu’ Kristu waslitilna permezz tal-komunita’ ekklesjali, li tagħtina familja, il-familja universali t’Alla fil-Knisja Kattolika”.  Barra dan, id-dokument jimmarka wkoll il-qagħada eżistenzjali ta’ min ma jidħolx biex ikun f’din l-appartenenza ta’ komunjoni:  l’isolament tal-jien.   Il-kuxjenza maqtugħa mill-mixja tal-Poplu t’Alla hija waħda mill-ħsarat kbar tal-persuna tas-saċerdot għaliex tolqot sewwa l-identita’ tiegħu minħabba l-fatt li tnaqqas b’mod parzjali u selettiv l-appartenenza tiegħu għal dan il-Poplu.  Fit-test ta’ Aparecida wieħed jista’ jsib eżempji ta’ qagħadiet ta’ “kuxjenza iżolata” li, bil-fatti, jinnegaw l-affermazzjoni ta’ komunjoni li hemm fin-n. 156 fejn min-naħa l-oħra hemm l-istqarrija li: “id-dimensjoni kostituttiva tal-fatt li wieħed huwa nisrani hija l-appartenenza għal komunita’ konkreta, li fiha nistgħu ngħixu  ”esperjenza permanenti ta’ dixxipulat u ta’ komunjoni mas-suċċessuri tal-Appostli u mal-Papa”.  Wieħed jinnota li hemm jingħad “komunita’ konkreta”, jiġifieri il-Knisja partikulari jew il-komunitajiet l-oħrajn fl-intern tal-Knisja partikulari (es: il-Parroċċa) u mhux xi komunita’ “spiritwaliżżata” mingħajr tradizzjoni jew għeruq konkreti.  Hekku, dak li jagħti identita’ lis-saċerdot huwa l-appartenenza għall-Poplu t’Alla konkret;  u dak li jneħħi jew iħawwad l-istess identita’ huwa proprju l-iżolament tal-kuxjenza tiegħu f’relazzjoni ma’dan il-poplu u l-appartenenza tiegħu għal xi sejħa oħra ta’ tip njostiku jew astratt, jiġifieri t-tentazzjoni li tkun nisrani mingħajr Knisja.  “Il-ministeru saċerdotali li l-għeruq tiegħu huwa s-sagrament tal-Ordni Sagri għandu forma komunitarja radikali” (195).

4.  Meta jagħmel referenza għaċ-ċelibat, id-Dokument ta’ Aparecida wkoll

iqiegħed id-dimensjoni komunitarja bħala pedament ta’ din il-għażla: “iċ-ċelibat jitlob li wieħed ikollu dik il-maturita’ fl-affettivita’ u s-sesswalita’ proprja u jgħixhom bis-serenita’ u l-ferħ f’mixja komunitarja” 

(196, u ara 195). 

5.  Huwa l-Ispirtu s-Santu li jwettaq din il-komunjoni, u għalhekk, l-appartenenza wkoll tas-saċerdot għall-Poplu t’Alla.  Huwa Hu li jsawwar u jqanqal kull aspett tal-eżistenza, u għalhekk jippenetra u jagħti sura s-sejħa speċifika ta’ kull wieħed minna.  Hekk tifforma ruħha u tiżviluppa l-ispiritwalita’ proprja tas-saċerdoti, tar-reliġjużi rġiel u nisa, tal-missirijiet tal-familja, ta’ min iħaddem in-nies, tal-katekisti, eċċ.  Kull waħda mill-vokazzjonijiet għandha mod konkret u distint biex tgħix l-ispiritwalita’, li tagħti għeruq sodi u entużjażmu għall-eżerċizzju  tal-dmirijiet proprji (285).  Fi kliem ieħor, l-Ispirtu s-Santu huwa l-awtur tad-diversita’ fil-Knisja, u l-ħajja tas-saċerdoti hija waħda mir-realtajiet ta’ din il-varjeta... madankollu din mhix varjeta’ statika għaliex huwa l-istess Spirtu s-Santu li jagħti l-ħeġġa u jarmoniżża kollox:  Huwa ma jgħalaqniex “f’intimita’ komda imma jikkonvertina f’persuni ġenerużi u kreattivi; hienja fit-tħabbira u fis-servizz missjunarju” (285).  U l-ħidma tal-Ispirtu s-Santu tmur aktar ‘l hemm: “tinvolvina bis-sejħat tar-realta’ u tagħmilna kapaċi li nagħtu tifsira profonda għal dak kollu li għandna nagħmlu  għall-Knisja u għad-dinja” (285).  Fil-qosor: il-komunjoni ekklesjali li minnha jagħmel sehem is-saċerdot titwettaq permezz tal-Ispirtu s-Santu li, min-naħa tiegħu, joħloq id-differenzi u min-naħa l-oħra huwa “jagħtihom vokazzjoni”, jiġifieri iqegħedhom f’mixja qawwija għas-servizz tat-tħabbir missjunarju, jissensibiliżżhom u jdaħħalhom biex jagħtu sehemhom bis-sejħat tiegħu tar-realta’.  L-Ispirtu s-Santu jiddistingwi u jarmoniżża: huwa f’din l-armonija li titwettaq is-sejħa saċerdotali, l-identita’ saċerdotali (armonija ta’ differenzi, imma armonija ta’ komunjoni).  Dan ma għandu x’jaqsam xejn mal-kuxjenza iżolata li tkun maqtugħ għalik waħdek jew ta’ gruppi selettivi (“l’intimita’ komda” isejħilha d-Dokument fin-n 285).  Barra dan, l-Ispirtu s-Santu, idaħħalna fil-Misteru (ara Ġw 16, 13) u jagħti spinta għall-missjoni (Atti 16, 13).  F’dan is-sens huwa jħares l-integrita’ tal-Knisja u jsalvaha minn żewġ deformazzjonijiet.  Mingħajr l-Ispirtu s-Santu nidħlu f’riskju li nitilfu l-orjentament fl-għarfien tal-fidi u nispiċċaw fi proprosta njostika;  u mingħajr l-Ispirtu s-Santu nkunu fil-periklu li ma nkunux “mibgħutin” imma “li mmoru għal rasna”  u nispiċċaw disorjentati f’elf mod meta nibdew nirreferu kollox għalina nfusna.  Meta Huwa jdaħħalna fil-Misteru, huwa jeħlisna minn Knisja njostika;  meta jibgħatna fil-missjoni, huwa jsalvana minn Knisja li tkun tirreferi kollox għaliha nfisha.
Ix-xbiha tar-Ragħaj it-Tajjeb

6. waqt li kien qiegħed jitkellem fuq l-identita’ tas-saċerdot, Aparecida joħroġ b’mod ċar ix-xbiha tar-Ragħaj it-Tajjeb.  Fil-waqt li jagħmel referenza għall-kappillani u għas-saċerdoti li jagħtu servizz fil-parroċċi, id-Dokument jitlobhom “atteġġjamenti ġodda” (201).  “L-ewwel esiġenza hija li kull kappillan ikun dixxiplu awtentiku ta’ Ġesu’ Kristu, għaliex huwa biss meta s-saċerdot ikun mimli mħabba għall-Mulej jista’ jġedded il-parroċċa.  Iżda fl-istess waqt irid ikun missjunarju mħeġġeġ li jgħix ix-xewqa ħerqana u kostanti għal dawk li huma ‘l bogħod u ma jkunx kuntent mis-sempliċi amministrazzjoni” (201).  Hawn jidher mill-ġdid il-kuntrast bejn don u amministrazzjoni: meta niġu biex nifhmu l-ministeru bħala don nirbħu l-atteġġjament tal-ministeru bħala amministratur – “eżitista”1 ikun xi jkun – u wieħed jifhem il-ħidma appostolika, f’dan il-każ il-parroċċa, bil-ħarsa tad-dixxiplu-missjunarju.

7.   Minn din l-aħħar stqarrija nieħu biss żewġ aspetti:  Ix-xbiha tar-Ragħaj it-Tajjeb teħtieġ minn ġewwa dixxipli mimlijin imħabba u minn barra missjunarji mimlijin ħeġġa (201), qaddejja tal-ħajja (199).

- Dixxipli mimlijin ħeġġa:  hawn wieħed irid jemfasiżża l-fedelta’ (fil-qalba ta’ ħajja spiritwali ċċentrata fis-smiegħ tal-Kelma t’Alla, fiċ-ċelebrazzjoni kuljum tal-Ewkaristija: “il-Quddiesa tiegħi hija l-ħajja tiegħi u l-ħajja tiegħi hija quddiesa mtawla” (S. Alberto Hurtado) (191).

Biex wieħed isir jixbah lil Kristu Mgħallem (199) huwa meħtieġ li ċ-ċentru ta’ ħajtu jkun il-kmandament tal-Imħabba (138).  “Fil-mixja wara Ġesu’ Kristu nitgħallmu u nipprattikaw il-beatitudnijiet tas-Saltna, l-istess stil ta’ ħajja ta’ Ġesu’ Kristu: l-imħabba tiegħu u l-ubbidjenza bħala Iben lejn il-Missier, il-kompassjoni profonda quddiem it-tbatija umana, il-viċinanza tiegħu għall-fqar u ż-żgħar, il-fedelta’ tiegħu għall-missjoni li ġiet mgħotija lilu, l-imħabba tiegħu bħala qadi li tasal li tkun don sħiħ ta’ ħajtu” (139).  (Niftakar li l-fedelta’ saċerdotali tidher b’mod evidenti wkoll fil-Messaġġ tal-aħħar tal-Papa fi tmiem it-talba tar-Rużarju Mqaddes, it-tielet punt ta’ Aparecida).

 -  Missjunarji mimlijin ħeġġa (201) qaddejja tal-ħajja (199).  Ġa fakkarna fin-numru 195: il-milja tal-ħajja affettiva tesprimi ruħha fil-karita’ pastorali.  Dan l-aspett tal-missjunarju mħeġġeġ jiġbor fih li tmantni in-nagħaġ permezz tal-Ewkaristija (176-177), permezz tal-Kelma u permezz ta’ formazzjoni li tingħatalhom.  F’dan ir-rigward, wieħed jinnota li għal Aparecida, il-formazzjoni wieħed għandu jifhimha bħala akkumpanjament tad-dixxipli (ara 6.2.24).  Dwar dan irridu nitkellmu aktar ‘il quddiem.  Barra li jitkellem dwar li għandna nitimgħu in-nagħaġ, jitkellem ukoll dwar li għandna nikkurawhom: ir-rikonċiljazzjoni (177), il-ħniena u l-karita’ pastorali, b’attenzjoni speċjali għall-ħajja vulnerabbli u miksura; vjolenza u insikurezza (179). 

Missjunarji mħeġġin
8.  Fil-waqt li nkomplu fuq dan l-aspett (il-ħeġġa missjunarja), naraw kif l-aġġettivi li ġew użati fid-Dokument huma qawwija: “missjunarji mħeġġin” (199), “għotja tagħna nfusna mimlija mħabba għall-missjoni pastorali” (195), “saċerdot mimli mħabba għall-Mulej” (201).  Hija ħaġa ċara li rridu nagħmlu emfasi fuq xi ħaġa li hija aktar minn sempliċi ħidma tajba ta’ tħabbir.  Hemm impenn affettiv-eżistenzjali f’din il-missjoni li jwassal biex “inħarsu” l-merħla afdata lilna (199).  Il-ħidma li nħarsu l-merħla ġġib magħha għotja mimlija dedikazzjoni u tenerezza; tiġbor fiha wkoll li rridu nagħtu valur lill-persuni u lis-sitwazzjonijiet tal-merħla: wieħed iħares dak li huwa fraġli, dak li huwa prezzjuż, dak li jista’ jkun fil-periklu...  U l-għeruq ta’ dan il-ħarsien mħeġġeġ u mimli mħabba taħraq jibda u jikber mill-istess “kuxjenza li wieħed jappartieni għal Kristu” (145).  Meta din tal-aħħar tikber “minħabbaa l-gratitudni u l-ferħ li tnissel, tikber ukoll l-ispinta li tikkomunika lil kulħadd id-don ta’ din il-laqgħa. Il-missjoni ma tillimitax ruħha għal programm jew għal xi proġett; imma hija fuq kollox li taqsam l-esperjenza tal-laqgħa ma’ Kristu, tixhed għalih u tħabbru minn persuna għal persuna, minn komunita’ għal komunita’, u mill-Knisja għall-kontinenti kollha tad-dinja” (145).

9.  Mgħaqud ħaġa waħda mas-suġġett tas-saċerdot missjunarju kollu ħeġġa, Aparecida jsejjaħ għall-“konverżjoni personali”, li teħtieġ li wieħed jgħaddi “minn pastorali li taħseb biss biex iżomm dak li ġa hemm għal pastorali missjunarja b’mod deċisiv”.  Huwa hekk biss li jkun possibbli li l-programm waħdieni tal-Evanġelju jitkompla u jidħol fl-istorja ta’ kull komunita’ ekkleżjali b’ħeġġa ġdida missjunarja; dan jagħmel mod li l-Knisja tidher bħala omm li tmur tiltaqa’, tkun dar akkoljenti, skola permanenti ta’ komunjoni missjunarja” (370).  Għal raġunijiet ta’ ħin ma ntawwalx iżjed fuq it-tema tal-konverżjoni pastorali, għalkemm fid-Doklument ta’ Aparecida għandu importanza kbira ħafna.  Huwa biż-żejjed wieħed jiftakar hawn li l-konverżjoni pastorali hija magħquda ħaġa waħda mal-ħeġġa missjunarja u ż-żelu appostoliku.

10.  Din il-ħeġġa missjunarja hija ħidma tal-Ispirtu s-Santu; “hija mibnija fuq id-doċilita’ għat-tqanqil tal-Ispirtu, għall-qawwa tiegħu ta’ ħajja li ċċaqlaq u tbiddel kull dimensjoni tal-eżistenza.  Mhijiex esperjenza li tillimita ruħha għall-ispazji privati tad-devozzjoni, imma li tfittex  tidħol kullimkien bin-nar tagħha u bil-ħajja tagħha.  Id-dixxiplu missjunarju, imqanqal mill-qawwa u mill-ħeġġa li jiġuh mill-Ispirtu, jitgħallem juri din il-ħeġġa missjunarja fil-ħidma, fid-djalogu, fil-qadi, fil-missjoni ta’ kuljum” (284).  Fil-bidu tal-eżortazzjoni tal-aħħar, id-Dokument ta’ Aparecida jerġa’ jitkellem fuq il-protagoniżmu missjunarju tal-Ispirtu s-Santu: “Inwasslu il-vapuri tagħna fil-baħar miftuħ bin-nifs qawwi tal-Ispirtu s-Santu, mingħajr biża’ tal-maltempati kbar, dejjem fiduċjużi li l-Provvidenza t’Alla tissorprendina għall-aħħar” (551).

11.  sabiex ngħalaq dan l-aspett tal-ħeġġa missjunarja, irrid issa nirreferi għall-Eżortazzjoni tal-aħħar (552).  Hija tiġbed l-attenzjoni li waqt li kienet qed tiġi miktuba, id-Dokument ta’ Aparecida jagħmel qabża u jmur lura tletin sena għal wieħed mid-dokumenti l-iktar sbieħ u qawwija tal-Maġisteru: Evangelii Nuntiandi, u b’mod partikulari għall-aħħar kelmiet:  “Ejjew nirkupraw il-qawwa u l-kuraġġ appostoliku”.  Meta jirreferi għall-Evangelii Nuntiandi, jidhru ċar żewġ affarijiet:  1) id-deskrizzjoni tal-ħerqa spiritwali bħala ferħ ta’ evanġeliżazzjoni li huwa ħelu u li jfarrġek, bħala qawwa minn ġewwa li ħadd u xejn ma jista’ jitfi; u 2) l-idjosinkrasija jew dak li l-appostlu ma jħobbx kemm f’sens negattiv kif ukoll dak posittiv: “mhux permezz ta’ xandara tal-evanġelju mnikkta u qalbhom maqtugħa, bla paċenzja jew imħassba, imma permezz ta’ ministri tal-Evanġelju li ħajjithom tirrifletti il-ħeġġa ta’ dawk li laqgħu, l-ewwelnett għalihom infushom, il-ferħ ta’ Kristu u aċċettaw li jikkonsagraw ħajjithom għad-dmir li jħabbru s-Saltna t’Alla u li jħawwlu l-Knisja fid-dinja”.  In-nota negattiva fil-personalita’ tal-appostlu għandha x’taqsam ma’ dak li jingħad fil-bidu tan-numru 80 tal-Evangelii Nuntiandi meta l-istess Pawlu VI juri bħala “tfixkil” għall-evanġeliżazzjoni li għadhom sejrin fi żmienna: “in-nuqqas ta’ ħeġġa [hija] bil-wisq iktar gravi għaliex titwieled minn ġewwa. Dan in-nuqqas ta’ ħeġġa jidher fil-għejja, fid-diżappunt, fl-akkomodament, fin-nuqqas ta’ interess, u fuq kollox fin-nuqqas ta’ ferħ u ta’ tama”. 
Qaddejja u mimlijin bil-ħniena 
12.  L-atteġġjament ta’ qadi huwa wieħed mill-karatteristiċi li l-Aparecida titlob mis-saċerdoti.  Dan jiġi minn dimensjoni doppja: dixxipli mimlijin imħabba u missjunarji mħeġġa, u – b’mod speċjali – u b-emfasi, għal dawk l-aktar debboli u fil-ħtieġa.  Meta Aparecida, fin-numru 19, jgħid li l-Poplu t’Alla jħoss il-ħtieġa ta’ saċerdoti-missjunarji, irid ifisser il-ħidma ewlenija ta’ dawn is-saċerdoti: “iħarsu il-merħla afdata lilhom u jmorru jfittxu lil dawk imbegħeda”; ifisser ukoll li jkunu “saċerdoti-qaddejja tal-ħajja: jiġifieri li jkunu attenti għall-ħtiġiet tal-aktar fqar, impenjati fil-qasam tad-drittijiet ta’ dawk li huma l-aktar debboli u li jġibu ‘l quddiem il-kultura tas-solidarjeta; saċerdoti mimlijin ħniena, disponibbli biex jiċċelebraw is-sagrament tar-rikonċiljazzjoni”.

13.  Meta ngħidu li l-għażla tal-fqar għandha tkun “preferenzjali” dan ifisser  li “għandha tkun għola minn kull struttura u prijorita’ pastorali” (396).  Knisja “li takkumpanja fit-triq lil ħutna l-aktar fqar, imqar sal-martirju” (396).  Din l-għażla tistedinna “nsiru ħbieb tal-fqar” (257), u nkunu “qribhom li nsiru ħbieb tagħhom” (398) aktar w’aktar meta nqisu li llum “niddefendu ż-żejjed l-ispazji tal-privatezza u tal-pjaċir tagħna, u bil-ħeffa nittieħdu mill-konsum individwalista.  Għalhekk, l-għażla tagħna tal-fqar tgħaddi mill-periklu li tibqa’ fuq livell teoretiku jew sempliċement ħaġa emotiva, mingħajr ma tħalli effett fl-atteġġjamenti tagħna u fid-deċiżjonijiet tagħna” (397).  B’realiżmu veru Aparecida titlob li “niddedikaw ħin għall-fqar” (397).  Hekk jiġi mfassal il-profil tas-saċerdot li “joħroġ” lejn il-periferiji abbandunati, fil-waqt li jagħraf f’kull persuna “dinjita’ infinita” (388).  Dawn il-għażliet li “nagħmlu lilna nfusna qrib” m’għandhomx l-iskop li “nagħmlu rebħiet pastorali, imma li nkunu fidili fix-xebh tagħna ma’ l-Imgħallem li kien dejjem qrib, aċċessibbli, disponibbli għal kulħadd, ħerqan li jikkomunika ħajja f’kull rokna tad-dinja” (372).

14. Flimkien ma’ dan li nkunu qrib u nimpenjaw ruħna mal-fqar f’kull periferija tal-eżistenza, Aparecida turina kemm l-esperjenza spiritwali tal-ħniena hija meħtieġa għas-saċerdot.  Il-ħniena t’Alla tal-Patt,li huwa  għani fil-ħniena (23).  “Nagħarfu lilna nfusna bħala komunita’ ta’ midinbin fqar, tallaba tal-ħniena t’Alla...” (100) u neħtieġu li ninfetħu “għall-ħniena tal-Missier” (249).  Din il-kuxjenza li aħna midinbin hija fundamentali għad-dixxiplu u wisq aktar għas-saċerdot.  Hija teħlisna biex miż-żelqa perikoluża tal-qagħada abitwali (u ngħid ukoll normali) tad-dnub, qagħada aċċettata, aġġustata mal-ambjent, li mhuwa xejn għajr korruzzjoni.  Saċerdot midneb, iva, imma mhux korrott.

15.  Meta s-saċerdot jikkunsidra lilu nnifsu bħala midneb, huwa jkun “ix-xbiha tar-Ragħaj it-Tajjeb, ... bniedem ta’ ħniena u kompassjoni, qrib il-Poplu tiegħu u qaddej ta’ kulħadd” (198): jikber “fl-imħabba li tħenn ma’ dawk kollha li jaraw ħajjithom mhedda u fil-periklu f’kull dimensjoniji tagħha, kif jurina l-istess Mulej f’kull ġest tiegħu ta’ ħniena” (384).  Aparecida jesiġi mis-saċerdot “spiritwalita’ li ma titlob xejn, li tkun ħanina, u li turi solidarjeta’ fraterna” (517), li jkollha, bħal Ġesu’, ħniena speċjali mal-midinbin (451), u ħniena bla qies fl-amministrazzjoni tas-sagrament tar-rikonċiljazzjoni (177).  L-imġieba tas-saċerdot f’dan is-sagrament u b’mod ġenerali quddiem kull bniedem midneb għandha tkun din: ikollok ħniena bla qies.  Bosta drabi jiġri li l-insara tagħna, fil-qrar, isibu saċerdoti laxka jew rigorużi.  L-ebda wieħed mit-tnejn ma huwa tassew xhud tal-imħabba u tal-ħniena li l-Mulej għallimna u li jitlob minnha biex inħaddmu, għaliex ħadd mit-tnejn ma’ jerfa’ l-piż mal-persuna li jkollu quddiemu; it-tnejn – b’mod pulit – ifarfru.  Dak li jkun rigoruż juri li l-liġi hija xi ħaġa kiesħa waqt dak li huwa laxk juri li ma jieħux il-liġi bis-serjeta’ u jkun qed ifittex li jraqqad il-kuxjenza tad-dnub.  Huwa s-saċerdot li juri ħniena li jerfa’ l-piż tal-persuna, isir proxxmu, ikun qrib, u jakkumpanjaha f’mixjietha għar-rikonċiljazzjoni.  L-oħrajn ma jafu xejn ikunu qrib u jippreferu jaħarbu l-problema, bħalma għamlu s-saċerdot u l-levita mal-bniedem li ltaqa’ mal-ħallelin fi triqtu minn Ġerusalem għal Ġeriko.
Saċerdoti mimlijin bl-imħabba għall-Mulej
16.  Fin-numru 7 ta’ din il-kitba għidt li x-xbiha tar-Ragħaj it-Tajjeb tissoponi, skont id-Dokument ta’ Aparecida, żewġ dimensjonijiet:  waħda minn ġewwa, dik tad-dixxiplu mimli mħabba u l-oħra minn barra, dik ta’ missjunarji mimlija ħeġġa.  Għalkemm iż-żewġ dimensjonijiet imorru flimkien, mill-angolu tal-loġika d-dimensjoni missjunarja titwieled mill-esperjenza interjuri tal-imħabba għal Ġesu’ Kristu.  Nerġa naqbad, għalhekk fuq din id-dimensjoni ta’ dixxipli mimlijin imħabba, li hija 

msemmija bi ftit kliem fin-numru 7.  Fil-bidu tal-esperjenza tad-dixxiplu missjunarju tidher, bħala ħaġa indispensabbli, il-laqgħa ma’ Ġesu’ Kristu: “Illum ukoll, il-laqgħa intima tad-dixxipli ma’ Ġesu’ ma nistgħux ngħaddu mingħajrha biex ngħajjxu l-ħajja komunitarja u l-ħidma missjunarja” (154).  Il-kategorija tal-laqgħa (n.21, 28) probabilment hija l-kategorija antropoloġika l-aktar użata u mtennija fid-Dokument ta’ Aparecida (ara werrej tematiku, p. 261).  Li tkun nisrani mhux il-frott ta’ xi idea iżda l-laqgħa ma’ persuna ħajja.  Dan ġa jidher qawwi fid-diskors tal-bidu tal-Papa li b’mod ċar jistqarr il-prijorita’ reali tal-missjoni: “Li nkunu dixxipli u missjunarji ta’ Ġesu’ Kristu u li nfittxu l-ħajja fiH jissoponi li nniżżlu l-għeruq tagħna b’mod profond fiH...”.  Għalhekk insaqsu: “Quddiem  il-prijorita’ tal-fidi fi Kristu u tal-ħajja mibnija fuqu (ifformulata fit-titlu tal-istess V Konferenza), tqum mistoqsija oħra: din il-prijorita’, ma tistax tkun forsi ħarba lejn l-intimiżmu, lejn l-individwaliżmu reliġjuż, ħarba tar-realtajiet urġenti tal-problemi kbar ekonomiċi, soċjali, politiċi tal-Amerka Latina u tad-dinja, ħarba mir-realta’ lejn dinja spiritwali?” (n.3).  Wara li l-Papa jagħti spjega mimlija tagħrif, itemm jgħid: “Dixxipulat u missjoni” huma bħal żewġ uċuħ tal-istess medalja: meta d-dixxiplu huwa mimli mħabba għal Kristu, ma jistax jieqaf milli jħabbar lid-dinja li Huwa waħdu jsalvana (ara Atti 4, 12).  Infatti d-dixxiplu jaf li mingħajr Kristu m’hemmx dawl, m’hemmx tama, m’hemmx imħabba, m’hemmx futur” (ibid).

17.  Is-saċerdot, bħala dixxiplu “jiltaqa” ma’ Ġesu’ Kristu, jagħti xhieda li “huwa ma jimxix wara persunaġġ tal-istorja tal-passat, imma wara Kristu ħaj, presenti llum u issa f’ħajtu” (Benedittu XVI, Diskors tal-bidu, 4).  Is-saċerdot, minnu nnifsu, huwa d-destinatarju tal-kerygma u – għalhekk – għandu “esperjenza profonda t’Alla” (199), u f’ħajtu “il-kerygma hija l-linja li tgħaqqad il-proċess li jwassal lis-saċerdot  sabiex “jikkultiva ħajja spiritwali li tixpruna lis-saċerdoti l-oħra” (191), biex “ikun bniedem ta’ talb, matur biex jagħżel ħajja f’Alla, li jagħmel użu tal-meżżi li jgħinuh jippersevera bħas-sagrament tal-qrar, id-devozzjoni lejn il-Verġni l-aktar qaddisa Marija, il-mortifikazzjoni u għotja sħiħa mimlija mħabba għall-missjoni pastorali tiegħu” (195).
Sfidi tas-saċerdot u sejħat tal-Poplu t’Alla 

18.  Bħalma ġa għidt fin-n. 1, id-Dokument ta’ Aparecida jagħmel riferenzi għall-qagħadiet li jmissu u li jagħmlu ħsara l-ministeru tas-saċerdoti tagħna (192).  Jitkellem ukoll dwar l-identita’ teoloġika tal-

ministeru saċerdotali, id-dħul sħiħ tiegħu fil-kultura attwali u l-qagħadiet li jħallu mpatt fuq l-eżistenza tiegħu.  Dawn jiżvilupphom  fil-paragrafi ta’ qabel.  Nistgħu naqrawhom hemmhekk.  Imma issa rrid nieqaf  fuq is-sejħat tal-Poplu t’Alla lis-saċerdoti tiegħu, kif inhuma msemmija fin-numru 199.  Huma ħames aspetti: a) li s-saċerdoti jkollhom esperjenza profonda t’Alla u jkunu mfasslin fuq il-qalb ta’ Kristu, ir-Ragħaj it-Tajjeb, doċli għat-tqanqil tal-Ispirtu, u li jmantnu lilhom infushom bil-Kelma t’Alla, bl-Ewkaristija u bit-talb;  b) li jkunu missjunarji mqanqlin mill-imħabba pastorali li twassalhom biex jieħdu ħsieb il-merħla afdati lilhom u li jmorru jfittxu dawk li huma l-aktar ‘il bogħod; ċ) li jkunu f’komunjoni profonda mal-Isqof tagħhom, mas-saċerdoti l-oħra, mad-djakni, mar-reliġjużi rġiel u nisa, u mal-lajċi; d) li jkunu qaddejja tal-ħajja, attenti għall-ħtiġiet ta’ dawk l-aktar fqar, li jkunu impenjati biex jiddefendu d-drittijiet ta’ dawk l-aktar debboli u li jkunu promoturi tal-kultura tas-solidarjeta’; e) li jkunu mimlijin bil-ħniena u disponibbli biex jamministraw is-Sagrament tar-rikonċiljazzjoni.  Sabiex jikkultivaw u jkabbru din l-identita’ spriitwali hemm bżonn “pastorali saċerdotali li tiffavorixxi l-ispiritwalita’ speċifika u l-formazzjoni permanenti u sħiħa tas-saċerdoti” (200).
19.  Wara dawn is-sejħat espliċiti hemm ix-xewqa ħerqana impliċita tal-poplu tagħna li jemmen:  irid ragħajja ta’poplu u mhux kjeriċi tal-Istat, funzjonarji.  Bnedmin li ma jinsewx li huma ġew “meħuda mill-merħla”, li ma jinsewx “lil ommhom proprja u lil nannithom proprja” (2Tim 1,5); saċerdoti li jiddefendu lilhom infushom mis-sadid tal-“mondanita’ spiritwali”, li tibni “l-ikbar periklu, it-tentazzjoni taħt il-libsa tal-ingann, dik li tibda dejjem – b’mod qarrieqi, - meta l-oħrajn kollha jkunu ġa ntrebħu, u tibda tieħu qawwa ġdida mal-istess rebħiet...”.  “Jekk din il-mondanita’ spiritwali tinvadi l-Knisja u taħdem biex tikkorrompiha fil-waqt li tattakkaha fl-essenza tagħha, tkun b’mod infinit aktar ta’ qerda minn kull mondanita’ oħra sempliċement morali.  Hija iktar ħażina minn dak il-ġdiem infami, li f’ċerti mumenti tal-istorja, qered ix-xbiha tal-Għarusa maħbuba, meta r-reliġjon dehret tkun il-miċċa tal-iskandlu fis-santwarju nnifsu, u murija f’papa libertin, kienet taħbi l-wiċċ ta’ Kristu taħt ħaġar prezzjuż, qagħadiet strambi u spiji...  Il-mondanita’ spiritwali hija dik li b’mod prattiku tippreżenta ruħha bħala distakk minn mondanita’ oħra iżda li l-ideal tagħha b’mod spiritwali, ikun il-bniedem u l-perfezzjonament tiegħu, minn flok il-glorja t’Alla.  Il-mondanita’ spiritwali m’hijiex ħlief atteġġjament antropoċentriku... 

Umaneżmu li fin fin huwa għadu t’Alla l-Ħaj u – b’mod sigriet, huwa għadu mhux inqas tal-bniedem – li jista’ jbejjet fina permezz ta’ elf sotterfuġju” (De Lubac, Meditaciones sobre la Iglesia,Pamplona 2 ed. pp.367-368 ). 

20. Il-Poplu t’Alla li huwa fidil u li tiegħu aħna lkoll membri, li minnu aħna ġejna meħudin u li għandu ġejna mibgħutin, għandu sens ta’ xamm li jiġih mis-sens tal-fidi biex jagħraf meta ragħaj tal-poplu jkun qiegħed jinbidel fi kjeriku tal-Istat, f’funzjonarju.  Dan mhux l-istess każ ta’ saċerdot li jkun midneb:  aħna lkoll hekk u nimxu wara l-merħla.  Imma s-saċerdot mondan jidħol fi proċess differenti, proċess – ippermettuli l-kelma – ta’ korruzzjoni spiritwali li tmur kontra n-natura stess ta’ ragħaj, jibdillu n-natura tiegħu, u jagħtih status differenti ħafna mill-Poplu qaddis ta’ Alla.  Kemm il-profeta Eżekjel kif ukoll Santu Wistin fl-opra tiegħu “Dwar ir-Ragħajja” jidentifikaw dan it-tip ta ragħaj ma’ dak li jisfrutta l-merħla:  jieħu il-ħalib u s-suf.  Aparecida fil-messaġġ kollu lis-saċerdoti jimmira għal identita’ ġenwina tar-“ragħaj tal-poplu” u mhux għal dik l-identita’ korrotta li tibdlu fi “kjeriku tal-Istat”.
Brochero, 11 ta’ Settembru, 2008.  
Miġjub għaLL-Malti minn Patri Silvestru Bonavia OFM Cap.

1  Klassifika peġġjorattiva u kważi psikjatrika tal-persuni li huma fi tfittxija kontinwa li joħorġu mill-qagħada tagħhom – (Nota tad-traduttur għat-Taljan mill-Ispanjol)

